
MAKTABGACHA 
TA’LIM SOHASIDA 
INSON RESURSLARINI 
REJALASHTIRISHNING 
AHAMIYATI VA MEHNAT 
BOZORI TENDENSIYALARI 
TAHLILI
N. Sh. Miryusupova
Maktabgacha ta’lim tashkilotlari direktor va mutaxassislarini
qayta tayyorlash va ularning malakasini oshirish instituti dotsenti

Annotatsiya: Ushbu maqolada maktabgacha ta’lim tashkilotlarida inson resurslarini rejalashtirish masalalari hamda 
mehnat bozori tendensiyalari tahlil qilingan. Kadrlar siyosati, pedagoglarning malaka darajasi, kadrlar ehtiyoji tahlili va 
bugungi mehnat bozoridagi talablar asosida ta’lim sifatini oshirishga qaratilgan strategik yondashuvlar ishlab chiqilgan. 
Ilmiy asoslangan rejalashtirish modellari orqali maktabgacha ta’lim tizimida barqaror rivojlanishga erishish imkoniyatlari 
ko‘rsatilgan.

Kalit so‘zlar: inson resurslarini rejalashtirish, strategiya, o‘qitish, mehnat bozori tendensiyalari, malaka oshirish, uzluksiz 
kasbiy rivojlantirish.
Abstract: This article examines the issues of human resource planning in preschool education institutions and analyzes 
current labor market trends. Based on personnel policy, teachers’ qualification levels, staff demand analysis, and con-
temporary labor market requirements, strategic approaches aimed at improving the quality of education are proposed. 
The study highlights the opportunities for achieving sustainable development in preschool education through scientifically 
grounded planning models.

Key words: human resource planning, strategy, teaching, labor market trends, professional development, continuous 
career advancement.
Аннотация: В данной статье рассмотрены вопросы планирования человеческих ресурсов в системе дошкольного 
образования и проведён анализ тенденций рынка труда. На основе кадровой политики, уровня квалификации 
педагогов, анализа потребности в кадрах и современных требований рынка труда предложены стратегические 
подходы, направленные на повышение качества образования. Показаны возможности достижения устойчивого 
развития в системе дошкольного образования через научно обоснованные модели планирования.

Ключевые слова: планирование человеческих ресурсов, стратегия, обучение, тенденции рынка труда, повы-
шение квалификации, непрерывное профессиональное развитие.

KIRISH
Maktabgacha ta’lim – inson hayotidagi ilk va eng muhim ta’lim bosqichi bo‘lib, bu bosqichda olinadigan 

bilim, ko‘nikma va tarbiya kelgusi rivojlanish uchun poydevor bo‘lib xizmat qiladi. Ushbu sohaning samaradorligi 
esa, birinchi navbatda, unda faoliyat yuritayotgan inson resurslariga, ya’ni pedagog va boshqa mutaxassislarga 
bog‘liq. Shu sababli maktabgacha ta’lim tashkilotlarida inson resurslarini samarali rejalashtirish, boshqarish va 
mehnat bozori tendensiyalariga javob berishi juda muhim ahamiyatga ega.

Inson resurslari – bu tashkilotning mehnat salohiyatini tashkil etuvchi xodimlar majmuasidir. Maktabgacha 
ta’lim tizimida bunga tarbiyachilar, logopedlar, psixologlar, uslubchilar, boshqaruvchi kadrlar va yordamchi 
xodimlar kiradi.

Inson resurslarining samarali boshqarilishi ta’lim sifatini oshirish, bolalarning individual rivojlanishini ta’min-
lash hamda innovatsion yondashuvlarni joriy etish uchun sharoit yaratadi.

MAVZUGA OID ADABIYOTLAR SHARHI
Azlarova inson resurslarini boshqarish bo‘yicha olib borgan tadqiqotlarida kadrlarni samarali rejalashtirish 

ta’lim tizimining barqaror rivojlanishi uchun muhim omil ekanini ta’kidlaydi. Muallifning fikricha, inson resurs-
larini ilmiy asosda rejalashtirish pedagoglarning malakasini oshirish, mehnat unumdorligini ta’minlash hamda 
ta’lim sifatini yuksaltirishga xizmat qiladi.

Qosimova, Nazarova, Salixova va Ismailova tomonidan yaratilgan darslikda inson resurslarini boshqa-
rishning nazariy asoslari hamda amaliy yo‘nalishlari keng yoritilgan. Unda kadrlar ehtiyojini aniqlash, ularni 
qayta tayyorlash, malaka oshirish va zamonaviy talablar asosida faoliyatga jalb etish masalalari tahlil qilingan. 
Shuningdek, ta’lim tizimida kadrlar siyosatini to‘g‘ri tashkil etishning afzalliklari ko‘rsatib berilgan.

Kartashova tomonidan yozilgan “Upravleniye chelovecheskimi resursami” asarida esa inson resurslarini 
boshqarishda strategik yondashuvlarning o‘rni alohida ta’kidlangan. Muallif boshqaruv tizimida inson omilini 
ustuvor qo‘yish tashkilotning barqarorligi va samaradorligini oshirishini qayd etadi. YUNESKO va Yevropa 
Komissiyasi tomonidan taqdim etilgan ilmiy manbalarda esa maktabgacha ta’limda raqamli kompetensiyalarni 
rivojlantirish, innovatsion dasturlarni joriy etish hamda xalqaro standartlarga moslashuvning ahamiyati keng 
yoritilgan.

TADQIQOT METODOLOGIYASI
Mazkur tadqiqotda ma’lumotlarni olish va tahlil qilishning bir necha usullaridan foydalanildi. Avvalo, maktab-

gacha ta’lim sohasida inson resurslarini rejalashtirishga oid mavjud ilmiy adabiyotlar, darsliklar va xalqaro 
tashkilotlarning hisobotlari o‘rganildi. Shuningdek, O‘zbekiston va xorijiy tajribalarni aks ettiruvchi statistik 
ma’lumotlar, kadrlar soni, ularning malaka darajasi, hududiy taqsimoti va mehnat bozori ko‘rsatkichlari yig‘ildi. 
Ma’lumotlarni tahlil qilishda taqqoslash, guruhlash, tizimli yondashuv va kontent-tahlil usullari qo‘llanildi. Shu 
orqali maktabgacha ta’limdagi kadrlar siyosatining kuchli va zaif tomonlari aniqlanib, mehnat bozorining hozirgi 
tendensiyalari bilan bog‘liq xulosalar chiqarildi. Olingan natijalar asosida ta’lim sifatini oshirish hamda inson 
resurslarini samarali rejalashtirish bo‘yicha amaliy takliflar ishlab chiqildi.

TAHLIL VA NATIJALAR
Inson resurslarini rejalashtirish – bu kadrlar ehtiyojini aniqlash, ularni jalb qilish, malakasini oshirish, moti-

vatsiya va mehnat unumdorligini ta’minlash bo‘yicha strategik jarayondir.
Inson resurslarini rejalashtirish tashkilotning ehtiyojlarini qondirish, shuningdek, xodimlar va umuman jami-

yatning manfaatlarini ta’minlashga yo‘naltirilgan. Inson resurslarini rejalashtirish, shuningdek, inson omiliga 
bo‘lgan ehtiyojni oldindan aniqlashdir. Bu jarayon uch bosqichdan iborat.

1-b: Mavjud xodimlarni 
baholash

2-b: Istiqboldagi 
xodimlarga bo‘lgan talabni 

rivojlantirish

3-b: Xodimlarni 
rejalashtirish dasturini 

ishlab chiqish

Mavjud xodimlarni baholashda, eng avvalo, ularning shakllanishiga ta’sir etuvchi tashqi omillarga, xususan 
mehnat bozoridagi vaziyatga e’tibor qaratmoq lozim. Zero, mehnat bozoridagi holat ko‘p jihatdan quyidagilarga 
bog‘liq:

•	 aholi soni, yoshi, jinsi salmog‘idagi o‘zgarishlarga;

•	 tarmoq va hududiy bandlikdagi o‘zgarishlarga;

•	 qo‘shimcha ishchi kuchini yollash darajasiga;

•	 ishlab chiqarish hajmi, tarkibi va o‘sish sur’atiga;

•	 mehnat resurslarini boshqarish usuliga.

Ichki omillarni baholash uchun quyidagi ma’lumotlar zarur:

•	 doimiy band bo‘lgan xodimlar soni, familiyasi, yashash joyi, ishga qabul qilingan vaqti;

•	 xodimlarning tarkibi (malakasi, mutaxassisligi, yosh tarkibi, milliy tarkibi, nogironligi borligi, ishchi va 
xizmatchilar);

•	 xodimlar qo‘nimsizligi;

•	 ish kunining davomligi (to‘liq yoki qisman bandligi, necha va qaysi smenada ishlashi, ta’tilining davomiyligi);

•	 ish haqi, uning tarkibi, qo‘shimcha ish haqi, tarif yoki tarifdan yuqori to‘lovlari;

•	 davlat yoki huquqiy tashkilotlar tomonidan ko‘rsatiladigan sotsial-maishiy xizmatlar (sotsial ehtiyojlarga 
ajratiladigan mablag‘lar).

Birinchi bosqichda tashkilotning maqsadlaridan kelib chiqqan holda asosiy vazifalar belgilab olinadi. Bu 
vazifalar har bir ish joyida, kerakli vaqtda zaruriy miqdorda va sifatli mehnat samaradorligini ta’minlashdan 
iborat. Albatta, inson resurslarini rejalashtirishning boshqa vazifalari ham mavjud. Ularga personal mehnati 
samaradorligini rag‘batlantirish kiradi.

Inson resurslarini rejalashtirishning ikkinchi bosqichida tashkilot rivojlanishi va yangilanishining umumiy 
sharoitlari bilan bog‘liq holda kadrlar strategiyasi ishlab chiqiladi.

Inson resurslarini rejalashtirish – tashkilotda rejalashtirishning tashkiliy qismidir. Agar inson resurslarini 
rejalashtirishga e’tibor bilan qaralmasa, uning samarasi past bo‘ladi. Chunki maktabgacha ta’limda inson 
resurslari masalalari bo‘yicha qarorlarga tashkilotning ta’lim xizmatlari ko‘rsatish rejasi, moliyaviy rejasi kabi 
rejalari sezilarli ta’sir ko‘rsatadi. O‘z navbatida, ushbu rejalarda kadrlar masalasini e’tiborga olmaslik salbiy 
oqibatlarga olib kelishi mumkin.

Shuning uchun maktabgacha ta’limda inson resurslarini rejalashtirish umumiy rejalashtirish jarayoniga 
integratsiyalashgan bo‘lishi lozim.

Ayni paytda maktabgacha ta’lim tizimida bir qator muammolar mavjud bo‘lib, ular:

•	 respublikamizning chekka hududlarida yetarli bilim va ko‘nikmaga ega bo‘lmagan tarbiyachilar faoliyat olib 
bormoqda;

•	 yanada ko‘proq maktabgacha ta’lim tashkilotlari ochilgan sari kadrlarga ehtiyoj ham ortib bormoqda;

•	 ish haqining kamligi, ijtimoiy kafolatlarning yetarli emasligi kadrlar qo‘nimsizligiga olib kelmoqda.

Yuqorida ko‘rsatib o‘tilgan mavjud muammolarni hal etish maqsadida O‘zbekiston Respublikasi 
Prezidentining 2024-yil 21-iyundagi “Maktabgacha va maktab ta’limi tashkilotlari xodimlarini uzluksiz kasbiy 
rivojlantirish tizimini takomillashtirish bo‘yicha qo‘shimcha chora-tadbirlar to‘g‘risida” PQ-231-son1 qarori 
hamda O‘zbekiston Respublikasi Vazirlar Mahkamasining 2024-yil 20-dekabrdagi “Maktabgacha va maktab 
ta’limi xodimlarining uzluksiz kasbiy rivojlantirish tizimini takomillashtirish to‘g‘risida” VMQ-867-son qarori qabul 
qilindi. Ushbu qarorlar aynan maktabgacha ta’lim tizimida mavjud yuqoridagi muammolarni bartaraf etishda 
muhim ahamiyatga ega.

Maktabgacha ta’lim tizimi yangi bosqichga chiqqani sari, tizimda faoliyat yuritayotgan xodimlarga nisbatan 
ham talablar ortib bormoqda. Bugungi mehnat bozori tendensiyasiga ko‘ra maktabgacha ta’lim tashkilotida 
faoliyat yuritayotgan barcha pedagog xodimlar raqamli kompetentlikka ega bo‘lishi, kengaytirilgan ta’lim dastur-
laridan foydalana olishi, yangiliklarga tayyor bo‘lishi va moslashuvchanligi muhim ahamiyat kasb etmoqda.

Raqamli kompetentlikka egalik – bu insonning raqamli texnologiyalardan samarali, xavfsiz va maqsadli 
foydalana olish qobiliyatidir. Bu nafaqat kompyuter yoki smartfondan foydalanishni, balki raqamli ma’lumotlarni 
tahlil qilish, raqamli muhitda muloqot qilish va raqamli xavfsizlikni ta’minlashni ham o‘z ichiga oladi. Raqamli 
kompetentlik tushunchasi Yevropa Ittifoqi (DigComp) standarti bo‘yicha quyidagi besh asosiy sohani o‘z ichiga 
oladi:

•	 ma’lumotni topa olish, tanlay bilish, baholash va internetdagi manbalar ishonchliligini aniqlash;

•	 elektron pochta, messenjerlar, videokonferensiya, ijtimoiy tarmoqlar orqali onlayn muhitda madaniyatli va 
odobli muloqot qila olish;

•	 matn, rasm, video, prezentatsiya yarata olish va mualliflik huquqiga rioya qilish;

•	 shaxsiy ma’lumotlarni himoya qilish va onlayn tahdidlarni (zararli dasturlarni) tanish;

•	 raqamli vositalar yordamida muammolarni hal qilish hamda yangi dasturlar va texnologiyalarni o‘zlashti
rishga tayyor bo‘lish.

Nima uchun raqamli kompetentlik muhim? Chunki zamonaviy mehnat bozorida raqobatbardoshlikni ta’min-
laydi, ta’limda muvaffaqiyatga erishishga yordam beradi, shaxsiy hayotda ham kundalik vazifalarni yengil hal 
etish imkonini beradi.

1	 O‘zbekiston Respublikasi Prezidentining 2024-yil 21-iyundagi “Maktabgacha va maktab ta’limi tashkilotlari xodimlarini uzluksiz kasbiy 
rivojlantirish tizimini takomillashtirish bo‘yicha qo‘shimcha chora-tadbirlar to‘g‘risida” PQ-231-son qarori: https://lex.uz/uz/docs/-
6981085 

Maktabgacha ta’limda kengaytirilgan ta’lim dasturlari – bu bolalarning o‘sish va rivojlanish ehtiyojlarini 
har tomonlama qondirishga qaratilgan, standart (bazaviy) dasturga qo‘shimcha ravishda kiritilgan, ta’lim 
mazmunini boyituvchi, innovatsion va ijodiy yondashuvlarga asoslangan dasturlardir. Bular bolalarda muayyan 
qobiliyat va ko‘nikmalarni (intellektual, ijodiy, jismoniy, axloqiy) chuqurroq rivojlantirish maqsadida joriy etila
digan qo‘shimcha (faoliyatga asoslangan) dasturlardir.

Qanday turdagi kengaytirilgan dasturlar mavjud?

•	 STEM/STEAM dasturlari (bolalarda tahlil qilish, loyiha asosida o‘ylash, fanga qiziqishni rivojlantiradi);

•	 kichik yoshdagi bolalarga robototexnika va kodlash dasturlarini o‘rgatish (logik fikrlash va texnologik ongni 
shakllantiradi);

•	 chet tillarini erta o‘rgatish dasturlari (ijtimoiy muloqot va til qobiliyatini rivojlantiradi);

•	 musiqa, san’at va teatr elementlariga boy dasturlar;

•	 axloqiy-ma’naviy tarbiya dasturlari;

•	 integratsiyalashgan tabiatshunoslik yoki ekologiyaga oid dasturlar;

•	 qo‘l mehnati va dizayn bo‘yicha mashg‘ulotlar (motorika, tasavvur va dizaynerlik qobiliyatini rivojlantiradi).

Pedagogning yangiliklarga tayyor bo‘lishi va tez moslashuvchanligi uning shaxsiy rivojlanishida ham 
muhim rol o‘ynaydi.

Inson resurslarini boshqarishda mehnat bozori tendensiyalari – bu IRB sohasini zamonaviylashtirish va 
bozordagi o‘zgarishlarga moslashtirishga qaratilgan yo‘nalishlardir. Bugungi kunda raqobatbardosh tashkilotlar 
xodimlarga qo‘shimcha qiymat berish, ularni rivojlantirish va saqlab qolish orqali o‘z strategik ustunligini ta’min-
lashga intilayotgani IRB tendensiyalarida yaqqol namoyon bo‘lmoqda.

XULOSA VA TAKLIFLAR
Yuqorida olib borilgan tahlillar shuni ko‘rsatadiki, maktabgacha ta’lim tizimida inson resurslarini sama-

rali rejalashtirish ta’lim sifatini oshirish va mehnat bozoridagi talablarni qondirishda hal qiluvchi omil hisobla-
nadi. Kadrlarni tayyorlash, ularning malakasini oshirish va doimiy qo‘llab-quvvatlash tizimi yetarlicha kuchli 
bo‘lmasa, ta’lim jarayonida barqaror natijalarga erishish mushkul bo‘ladi. Shu bois inson resurslarini boshqa
rishda strategik yondashuvlar, raqamli kompetensiyalarni rivojlantirish hamda kengaytirilgan ta’lim dasturlarini 
joriy etish muhim ahamiyat kasb etadi.

Taklif etilishicha, kadrlar malakasini oshirishning uzluksiz tizimi yanada takomillashtirilsin, pedagoglar 
uchun innovatsion o‘quv dasturlari kengaytirilsin, chekka hududlarda ishlovchi xodimlar moddiy va ma’naviy 
jihatdan qo‘llab-quvvatlansin. Shuningdek, davlat siyosati va mehnat bozori talablari uyg‘unlashtirilgan holda, 
maktabgacha ta’lim sohasida inson resurslarini rivojlantirishning barqaror modeli ishlab chiqilishi zarur.

Foydalanilgan adabiyotlar ro‘yxati:
1.	 O‘zbekiston Respublikasi Prezidentining 2024-yil 21-iyundagi “Maktabgacha va maktab ta’limi tashkilotlari xodimla-

rini uzluksiz kasbiy rivojlantirish tizimini takomillashtirish bo‘yicha qo‘shimcha chora-tadbirlar to‘g‘risida” PQ-231-son 
qarori.

2.	 O‘zbekiston Respublikasi Vazirlar Mahkamasining 2024-yil 20-dekabrdagi “Maktabgacha va maktab ta’limi xodimla
rining uzluksiz kasbiy rivojlantirish tizimini takomillashtirish to‘g‘risida” VMQ-867-son qarori.

3.	 Azlarova M. M. Inson resurslarini boshqarish: o‘quv qo‘llanma. – O‘zbekiston Respublikasi Oliy va o‘rta maxsus ta’lim 
vazirligi. – T.: Iqtisodiyot, 2019. – 207 b.

4.	 Qosimova D. S., Nazarova G. G., Salixova N. M., Ismailova N. S. Inson resurslarini boshqarish: Darslik. – T.: TDIU, 
2011.

5.	 Kartashova L. V. Upravleniye chelovecheskimi resursami: Uchebnik. – M.: INFRA-M, 2014.
6.	 YUNESKO. (2019). Early Childhood Care and Education (ECCE): Building the Foundations of Learning. Paris.
7.	 European Commission. (2018). DigComp 2.1: The Digital Competence Framework for Citizens with Eight Proficiency 

Levels and Examples of Use. Luxembourg: Publications Office of the European Union.



AKTABGACHA VA
AKTAB TA’LIMI

AKTABGACHA VA
AKTAB TA’LIMI

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

192

2025-yil, sentyabr, 9-son

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

